
Annotasiya: Ushbu maqolada o’quvchilar uchun kimyo fanidan mustaqil 

ravishda masalalar yechishning ta’limiy, tarbiyaviy va rivojlantiruvchi ahamiyati 

hamda, masala yechish mobaynida o’quvchilarda fikrlash qobilyatining shakllanishi  

haqida tushuntirib berilgan. Kimyo fanidan nazariy bilimlarning masalalar yechish 

davomida amaliy bilim va ko’nikmalarga aylanishi, mustahkamlanishi haqida so’z 

yuritilgan. 

Kalit so’zlar: ta’limiy, tarbiyaviy, rivojlantiruvchi, mustaqil ishlash, nazariy 

bilim, amaliy ko’nikma, logik tafakkur.  

  Kimyoviy masala yechishning ahamiyati shundan iboratki, o’quvchilarning  

masalalar yechish jarayonida modda va jarayonlar to’g’risidagi kimyoviy bilimlari 

mustahkamlanadi. Kimyoviy jarayonlarning borishi, undagi omillar (temperatura, 

bosim, katalizator va b.)ning ahamiyati to’g’risidagi fikrlari ortadi.  

          O’quvchilarni kimyo fanidan kimyoviy masalalar yechishga o’rgatish uchun 

eng avvalo maktab yoshidagi bolalarga moddalarni bir-biri bilan taqqoslash, 

moddalarning agregat holatlarini  solishtirish,  moddalarning miqdoriga oid eng oson 

masalalar beriladi. Bundan ko’zlangan asosiy maqsad o’quvchi  shaxsini maqsadga 

yo’naltirilgan tarzda, o’quvchining shu fanga bo’lgan qiziqishini, bilimini 

rivojlantirishdan iboratdir. 

  Kimyoviy masalalar yechish o’qitishni ishlab chiqarish bilan bog’laydi, mehnat 

tarbiyasi ko’nikmalarini shakllantiradi, ixtisoslikni egallashga yo’naltiradi, 

matematika, fizika, biologiya, geologiya va boshqa fanlar bilan uzviy bog’liqlik 

borligini ko’rsatadi. O’quvchilarda maqsadga intilish xususiyatini shakllantiradi.  

          Kimyoviy masalalar yechish jarayonida kuzatiladigan qiyinchiliklar tegishli 

moddalarning aniq fizik va kimyoviy xossalarini bilmasliklaridangina kelib chiqmay, 

balki masalada esga olingan ayrim holat va hodisalarni bir-biri bilan mantiqiy 

bog’lashdagi ko’nikmalar kamligidan yoki, yo’qligidan ham kelib chiqadi.  

 O’quvchilarda doimiy izlanishga intilish ko’nikmasini tarbiyalashdek muhim 

vosita murakkab masalalarni yechishga ishtiyoqni uyg’otishdir. Ko’pincha kimyo 

olimpiadalarida standart yechish usullariga ega bo’lmagan masalalar beriladi. Bunday 

masalalarni yechish kimyoviy fikrlash orqali amalga oshiriladi. O’qitishdagi jamiki 

ta’lim, tarbiya, rivojlantirish jarayonlari o’quvchining kimyoviy tafakkurini 

shakillanishiga olib keladi. Bu jarayondagi ta’lim oluvchilarning faolligi, bilimlarni 

mustahkam egallash zaruriyati kimyoviy tafakkurning shakllanishi va rivojlanishida 

muhim omil hisoblanadi. Ko’p yillik kimyoni o’qitish ish tajribalari shuni 

ko’rsatadiki, bilimlarni o’quvchi ongida o’chmas holda mustahkam egallanishi 

masalalar yechish orqali amalga oshadi. Kimyodan masalalar yechish shaxmat 

o’yiniga o’xshash tafakkurni rivojlantiruvchi g‘oyat muhim didaktik vositaki, u 

nafaqat egallagan bilimlarni mustahkamlaydi, balki bilimlarni shakllanishi va 

rivojlanishiga ham katta ta‘sir ko’rsatadi. Shuning uchun kimyoviy olimpiadalardan 

masalalar yechish orqali o’quvchilarning kimyoviy tafakkuri sinab ko’riladi. Kimyo 

fanida kimyoviy masalalarning xili juda ko’p bo’lib, ularning ko’pchiligi hisoblashga 

doir masalalardir. Bunday kimyoviy masalalarni yechish kimyo fanini ilmiy-nazariy 

bilim asoslarini egallashning muhim omilidir. Masalalar yechish o’quvchilarda kimyo 

fanidan nazariy bilim va tushunchalarini mustahkamlashda, mantiqan o’ylash, 

mustaqil fikrlash qobilyatini rivojlantirishda, egallangan nazariy bilim va 

tushunchalarni hayotda tadqiq etishda muhim ahamiyat kasb etadi. Kimyoviy 

masalalar yechish kimyo fanining nazariya bilan amaliyotni bog’lashda muhim 

ahamiyat kasb etadi. Kimyoviy masalalarni yechmasdan kimyo fanini o’zlashtirishni 

tasavvur qilib bo’lmaydi, chunki masalalarni yechish, ayniqsa bu masalalarni  har xil 

usullar bilan yechish o’quvchilarning logik tafakkurini rivojlantirish imkonini beradi. 

Bu esa o’quvchilarda masala yechishlarida uchraydigan qiyinchiliklarni yechish 

uchun qat’iylik va matonatni tarbiyalaydi.  K.Marks aytib o’tganidek “20 ta masalani 

bir xil usul bilan yechgandan ko’ra, bitta masalani 20 xil usul bilan yechgan afzal”. 

Haqiqatdan ham biz bolalarga bitta masalani har xil usullar bilan yechishni o’rgatsak 

ularning fikrlash doiralarini, bilim olish qobilyatlarini, shu fanga shu masalaga 

bo’lgan qiziqishlarini yanada orttirgan bo’lamiz.       

